
        
            
                
            
        

    
	АЛАДДИНЫ ШИДЭТ ДЭНЛҮҮ

	 

	“УЛСЫН ХЭВЛЭЛИЙН ГАЗАР” 1990 онд Улаанбаатар хотноо эрхлэн хэвлүүлсэн 
“МЯНГА НЭГЭН ШӨНИЙН ҮЛГЭР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	«Мянга нэгэн шөнийн үлгэр нь Араб дахины уран зохиолын дундад зууны сонгодог эрхэм дээж, дурсгалын чуулганы нэгэн.

	Энэхүү суут бүтээлийг Арабын ардын үлгэр туульч нар нэгээс нөгөөд амаар дамжуулан өвлөн үлдээхдээ яс үндэс, арьс өнгө, ангийн үүднээс тус тусын өвөрмөц онцлогийг нэмэн ирсэн нь хүмүүсийн оюун ухааныг нээгдүүлэн хөгжүүлж, ардын аман зохиолын найрууллын ур чадварыг харуулж хамгийн сайн сайхан үнэт эрдэнэ болон үлдсэн гурван зуу гаруй үлгэрийг багтаасан олон боть ном болгон өнөө үед ирүүлжээ.

	Энэ нь дураараа туйлагч харгис хэрцгий Халиф Шахрияр хааны шадар түшмэлийн охин Шахразадагийн өгүүлэх, нэг үлгэр нь нөгөө үлгэрээсээ урган гарч эцэс төгсгөлгүй мэт үргэлжлэх бөгөөд эдгээр олон үлгэрийг шөнө шөнөөр Шахрияр хаанд хайлж, хамгийн сонирхолтой хэсэгт нь таслан орхиж маргааш нь үргэлжлүүлэхээр үлдээсээр мянга нэгэн шөнө буюу бараг гурван жилийн нүүрийг үзэхдээ Шахрияр хаанд хүү төрүүлэн өгч, хайр хүндэтгэлийг нь хүлээж өөрийн болон үе тэнгийнхээ охидын амь насыг аварсан тухай өгүүлж байгаагаар энэ суут бүтээл зохиомжлогджээ.

	«Мянга нэгэн шөнийн үлгэрийн» ихэнх баатар нь ард түмний дундаас төрөн гарсан үнэнч шударга, авьяас билэг төгөлдөр хүмүүс байдаг.

	Энэ үлгэрт элдэв адал явдал, арга зальтай хүмүүс, илбэдэж чаддаг хорон санаатан, ид шидтэй мангас, махчин, чөтгөр шулам олонтоо гарч хэчнээн муу үйлс хийвч хүний оюун ухаан арга сүйхээ илүү хүчтэй болохыг уран сайхнаар өгүүлдэг билээ.

	Пролетарийн агуу их зохиолч М. Горький «Үлгэрийн тухай өгүүлэлдээ «Ардын аман зохиолын гайхамшигт дурсгалын чуулганы дотор «Шахразадагийн үлгэр» гэдэг араб үлгэр маш гайхамшигтай болно. Энэ үлгэрт ажилчин ард түмэн үгсийн наадам сэтгэл булаамаар яруу найргийн «илбэлэл»-ээр цэнгэлдэхийг хүсэх санааг илтгэсэн нь маш гайхамшигт чадалтай юм, бас нар мандах дорно зүгийн иргэн араб, перс, энэтхэг яруу сайхан уран санааны чадал хүчийг илтгэн гаргажээ» гэж бичсэн байна.

	Энэ гайхамшигт бүтээлийг Орос зөвлөлтийн дорно дахины судлаач Михайл Александрович Салье (1899-1961) орос хэлнээ орчуулан бүрэн эхээр нь 1929—1939 онд хэвлүүлжээ.

	М. А. Салье энэ бүтээлээсээ шилэн сонгож зургаан үлгэрийг Зөвлөлт орынхоо хүүхэд багачуудад зориулан өөрийн үгээр хялбаршуулан хэвлүүлсэн нь бяцхан уншигчдын сонирхлыг татжээ.

	ЗХУ-н «Хүүхдийн уран зохиол» хэвлэлийн газраас уул номыг удаа дараа хэвлэсэн боловч залуу уншигчид энэ номыг эрэн сурвалжилж гар дамжуулан амтархан уншиж үлгэрийн ид шидийн орноор «аялсаар» байна.

	«Мянга нэгэн шөнийн үлгэр» нь дэлхий дахины олон хэлэнд орчуулагдан өнөөгийн соёлт хүн бүхэн заавал уншвал зохих номын нэгэн болсон билээ.

	Манай нэрт орчуулагч, бичгийн хүмүүс «Мянга нэгэн шөнийн үлгэрээс» нийтэд алдаршсан нэлээд үлгэрийг эх хэлнээ гайхам сайхан орчуулж ард түмэндээ өргөн барьсан нь манай соёлын чухал ололтын нэгэн болжээ.

	Бид хүүхэд дүү нараа энэхүү сонгомол сайхан бүтээлтэй бага наснаас нь танилцуулан үлгэрийн амт шимтэд орж сонирхдог болоход нь өчүүхэн ч атугай нэмэр тус болуузай гэсэн нэгэн үзүүрт бодлыг өвөрлөн эх хэлнээ чадлын хэрээр хөрвүүлэн толилуулж байна.

УДИРТГАЛ

	Эрт урьдын цагт Шахрияр гэгч нэгэн их харгис хэрцгий хаан амьдран суудаг байжээ. Тэр хаан өдөр бүр нэг шинэ хатан буулгаж, өглөө болоход амь насыг нь хороочихдог юм санжээ. Иймд эцэг эхчүүд Шахрияр хаанаас охидоо нууж далдлах, аль эсвэл өөр орон нутагт дүрвэн зайлдаг байж гэнэ.

	Үүний улмаас их удалгүй тэр хотод ганцхан бүсгүй л үлдсэн нь Шахрияр хааны баруун гарын шадар сайдын охин ажээ.

	Хааны ордноос тэр шадар сайд уй гашууд дарагдан гарч уйлан хайлсаар гэртээ иртэл Шахразада охин нь эцгийгээ гутарч гуньсныг ажин мэдээд:

	— Хайрт аав минь ээ! Танд ямар гэгч гай зовлон учрах нь энэ вэ? Би танд тусалж чадах юм биш үү? хэмээн асууж гэнэ.

	Шадар сайд тохиолдсон гай зовлонгоо хэлж зүрхлэхгүй их л удсанаа сүүлд нь охиндоо бүхий л учрыг нэгд нэгэнгүй хэлжээ. Шахразада охин эцгийнхээ хэлснийг сонсоод хэсэг бодож сууснаа өгүүлсэн нь:

	— Аав минь энэлэн шаналах хэрэггүй! Сэтгэлээ бүү зовоо. Маргааш өглөө намайг Шахрияр хаанд хүргэж өгөөрэй. Би хорлогдож хөнөөгдөхгүй амь мэнд гарч чадна. Тэр ч байтугай санаснаар минь болбол би зөвхөн өөрийнхөө амийг авраад зогсохгүй, бас Шахрияр хааны гарт өртөөгүй бүх охидын амь насыг аварна гэж хэлжээ.

	Шадар сайд охиноо хэчнээн их аргадан гуйвч цаадах нь санаснаараа зүтгэсэн учир арга буюу охиноо хаанд аваачиж өгөх болж гэнэ.

	Ингээд Шахразада дүү Дуньязада руу хүрч очоод хэлсэн нь:

	— Намайг хааныд хүргэж өгөхөөр нь хаантнаас би дүүтэйгээ сүүлчийн удаа хамт байхыг хүсэж байгаагаа хэлж чамайг авчруулах зөвшөөрөл эрнэ. Харин чи хүрч очоод хааны уйтгартайг үзээд «Хөөе, эгч ээ, хааныг хөгжөөн баясгахаар нэгэн сайхан үлгэр бидэнд хэлж өгөөч» гэж гуйгаарай. Тэгэхлээр чинь би үлгэрээ хэлнэ. Энэ л биднийг аврах юм шүү» гэж гэнэ.

	Шахразада бол эрдэм номтой, ухаалаг охин байлаа. Тэр бээр эрт дээр цагийн олон ном, үлгэр тууж уншсан тул Шахрияр хааны шадар сайдын охин Шахразадагаас илүү олон үлгэр мэддэг хүн энэ дэлхийд нэг ч үгүй байжээ.

	Маргааш нь шадар сайд Шахразада охиноо хааны ордонд хүргэн өгөөд уйлан хайлан байж салах ёс гүйцэтгэхдээ охинтойгоо дахиад амьд мэнд учирна гэдэгт итгэхгүй байж л дээ.

	Шахразадаг хүргэж ирсний хойно хаан оройн зоог хамт барив. Дараа нь Шахразада гэнэт орь татан уйлахад:

	— Юу болов? хэмээн хаан асууж гэнэ.

	— Аяа, хаантан минь надад нэгэн охин дүү байдаг билээ. Нөгчихийн өмнө дүүгээ дахин нэг хармаар байна. Тэрийг минь хүн илгээж авчруулан соёрхоно уу? гэжээ.

	— Өөрөө л мэд! гэж хаан хэлээд Дуньязадаг авчрахыг зарлиг болгов.

	Дуньязада ирж эгчийнхээ ойр олбог дээр суулаа. Тэр охин хэдийгээр эгчийнхээ юу бодож олсныг санаж байвч, ам нээхээсээ айж байлаа.

	Аль хэдийн шөнө дүл болсон ч Шахрияр хаан унтаж чадахгүй байлаа. Хааны унтах янзгүй байгааг Дуньязада ажиж мэдээд Шахразадад хандан хэлсэн нь:

	— Хөөе эгч ээ! Бидэнд үлгэр ярьж өгөөч. Магадгүй хаан минь хөгжиж баясаж, шөнө тийм ч урт биш мэт санагдаж болох юм биш үү гэв.

	— Хэрвээ хаантан соёрхвол би дуртайяа ярих байна гэж Шахразада өгүүлэв.

	— За яах вэ, ярь ярь! Гэхдээ заавал сонин сайхан үлгэр ярина шүү гэж хаан хэлэв.

	Шахразада үлгэрээ эхлэхэд хаан амтшин сонссоор үүр цайсныг ч мэдсэнгүй. Харин Шахразада үлгэрийнхээ хамгийн сонирхолтой хэсэгт хүрснээ наран гарахыг харж, үлгэр ярихаа зогсов. Дуньязада:

	— Эгч ээ, цаашаа юу болсон бэ? гэж асуув.

	Хаантан намайг цаазлахгүй л бол би орой та нарт цааш нь ярьж өгье гэж Шахразада хэлж гэнэ.

	Хаан тэр үлгэрийг дуустал сонсохыг ихэд хүсэж байсан тул «За яах вэ орой үлгэрээ яриад дуусга. Маргааш л үүнийг цаазална биз» гэж боджээ.

	Өглөө нь шадар сайд айснаасаа болж элий балай амьтан хааныд иржээ. Шахразада аавыгаа их л сэргэлэн цовоо, сэтгэл хангалуун угтан өгүүлсэн нь:

	— Харж байна уу, аав минь. Манай хаан намайг энэ удаа хэлтрүүлсэн. Миний ярьсан үлгэр хаанд их таашаагдан намайг өнөө орой үргэлжлүүлэн ярихыг зөвшөөрөв гэжээ.

	Баярлан хөөрсөн шадар сайд хаандаа хүрэлцэн очиж тэд төр улсынхаа албыг эрхлэн явуулцгаажээ. Харин хаан үлгэрийг дуустал сонсох гэсэндээ орой болохыг тэсэж ядан хүлээж, их л хайнгадуу байж гэнэ.

	Харуй бүрий болмогц хаантан Шахразадаг дуудан, үлгэрээ цааш үргэлжлүүлэхийг тушаав. Шөнө дундын үед Шахразада үлгэрээ дуусгажээ.

	Хаантан уртаар санаа алдан өгүүлсэн нь:

	— Харамсалтай нь үлгэр дуусчихлаа. Үүр цайтал мөн их л удах нь дээ гэв.

	— Аяа, хаантан! Хэрвээ та соёрхох бол би танд үүнээс хавьгүй илүү сайхан үлгэр ярьж өгөх сөн гэж Шахразада хэлжээ.

	— Хурдхан шиг яриач! гэж хаан дуу алдан өгүүлээд Шахразада өөр нэг үлгэр ярьж гарчээ.

	Өглөө болоход тэр үлгэрийнхээ хамгийн сонирхолтой хэсэгт нь дахин тасалж орхив.

	Хаан тэр үлгэрийг нь дуустал сонсохыг тэсэж ядан хүлээж байгаа тул Шахразадаг цаазлах тухай бодох ч үгүй байлаа.

	Ийнхүү өдөр шөнө ээлжилсээр Шахразада олон олон гайхамшигт үлгэрийг Шахрияр хаанд ярьсаар нэг мэдэхэд бараг гурван жил өнгөрч мянга нэгэн шөнө үлгэр ярьж өгч гэнэ.

	Шахразадаг мянга нэг дэх шөнөө хамгийн сүүлчийн үлгэрийг ярьж дуусахад хаан өгүүлсэн нь:

	— Аяа Шахразада минь би чамд их л дасжээ. Тэгээд чи одоо ганц ч шинэ үлгэр мэдэхгүй байлаа ч гэсэн би чамайг цаазлахгүй. Чамтай зүйрлэх нэг ч бүсгүй энэ дэлхийд үгүй болохоор надад өөр хатан ч хэрэггүй гэж хэлжээ.

	«Мянга нэгэн шөнийн» гайхамшигт үлгэр хэрхэн бий болсныг араб ардын домогт ийнхүү өгүүлдэг ажээ.

	 


АЛАДДИНЫ ШИДЭТ ДЭНЛҮҮ

	Персийн нэгэн хотод Хасан гэдэг ядуу оёдолчин Аладдин гэдэг хүү, эхнэрийнхээ хамт амьдран суудаг байжээ. Аладдиныг арван нас хүрэхэд эцэг нь:

	— Миний хүү бас аав шигээ сайн оёдолчин болог гээд оёдол, үйл заах болж гэнэ ээ.

	Гэтэл Аладдин хүү юу ч сурахыг хүссэнгүй, аавыгаа мухлагаасаа гармагц л хүүхэдтэй тоглохоор гадагшаа гүйн гарч, өглөөнөөс аваад үдэш болтол хотоор дэмий л тэнэж бор шувуу хөөх юм уу, эсвэл айл хунарын цэцэрлэгийн хашааг даван ороод усан үзэм, тоор жимс хулгайлж амаараа гартал иддэг байв.

	Иймд саях оёдолчин хүүгээ ятгаж, баалж янз янзаар үзсэн боловч энэ нь ямар ч тус болсонгүй тул Хасан ихэд харуусан гуниглах болж улмаар өвчлөн их удалгүй насан өөд болжээ. Эхнэр нь нөхрийнхөө үлдээсэн хамаг эд юмыг зарж, сүүлдээ утас ээрч түүнийгээ борлуулан хоёр биеэ тэжээх болжээ.

	Ийнхүү хоног хугацаа өнгөрсөөр нэг мэдэхэд Аладдин арван таван нас хүрчээ. Нэгэн удаа Аладдиныг гадаа тоглож явтал улаан торгон нөмрөгтэй том цагаан алчуур ороосон нэгэн хүн хүрч ирээд Аладдиныг сайтар ажигласнаа: «Миний эрж явсан нөгөө жаал хүү энэ мөн байна. Арай гэж оллоо шүү» гэж аман дотроо өгүүлж гэнэ.

	Энэ бол Магрибын1 орны хүн байлаа. Тэр хүн нэг хүүхдээс Аладдин гэж аль хүүхэд, мөн хаана суудгийг нь лавлан мэдсэнийхээ хойно Аладдинд дөхөн очоод хэлсэн нь:

	— Чи оёдолчин Хасаны хүү мөн үү? гэж асуув.

	— Тийм. Гэхдээ эцэг минь аль эрт өөд болсон юм гэж Аладдин хариулав.

	Үүнийг сонсоод Магриб хүн Аладдиныг тэврэн авч уйлан хайлан байж хэлсэн нь:

	— Аладдин, би чиний авга ах чинь байна. Би харь холын нутагт олон жил байж ахтайгаа уулзалгүй удлаа. Сая л танай хотод ирж Хасан ахтайгаа уулзах гэсэн чинь тэр маань талийгаач болжээ. Чи аавтайгаа тун адилхан тул чамайг хараад л би төвөггүй танилаа гэв.

	Тэгээд тэр магриб хүн Аладдинд хоёр алтан зоос өгөөд:

	— Май, энэ зоосыг ээждээ өгөөрэй. Авга ах чинь эргэж ирсэн, маргааш танайд очиж оройн хоол иднэ. Ээжийгээ сайхан хоол хийгээд байгаарай! гэж хэлээрэй гэсэн. 

	Аладдин хүрч ирээд ээждээ тэр бүхнийг хэлтэл:

	— Чи надаар юунд тоглоом тохуу хийж байна вэ? Эцэгт нь ерөөсөө дүү гэж байгаагүй шүү дээ. Чамд бас хаанаасаа авга ах гараад ирэв гэж ээж нь хэлж гэнэ.

	Маргааш нь Аладдины эх амтат зоог бэлтгэн, Аладдин ч өглөөнөөс аваад гаралгүй гэртээ сууж авга ахыгаа хүлээв. Үдэш хаалга тогшив. Аладдин хаалга онгойлгохоор ухасхийтэл өмнөөс нь магриб хүн, араас нь амттан болгоныг өрсөн том таваг толгой дээрээ тавьсан зарц нь даган хүрч ирэв. Магриб хүн орж ирмэгц Аладдины ээжтэй мэндлээд:

	— Ах маань оройн зоогоо барьдаг байсан суудлыг нь зааж өгнө үү гэлээ.

	— Энд л суудаг байсан юм даа гэж Аладдины ээж хэлэв.

	Магриб нутгийн хүн ихэд цурхиран уйлж байснаа, тэгсхийгээд тайтгарч өгүүлсэн нь:

	— Та намайг үзээгүйдээ бүү гайхагтун. Би эндээс дөчин жилийн тэртээ явсан билээ. Би Энэтхэг, Араб, Египет нутгаар явлаа, ерөөс гучин жил аялал жуулчлал хийсэн хүн. Сүүлдээ эх орондоо буцмаар санагдаж: «Чи ч нэг ахтай шүү дээ. Магадгүй тэр чинь үгээгүй ядуу ч юм бил үү. Гэтэл чи ахдаа өдий хүртэл өчүүхэн ч тусалсангүй. Төрсөн ахдаа очиж ахыгаа яаж амьдарч байгааг нь үзээч» гэж дотор бодогдоод байх болсон юм. Та нарыг удтал эрж сураглаж явсаар сая л нэг олдог юм байна. Хэдийгээр ах маань өөд болсон боловч хүү нь үлдсэн болохоор эцгийнхээ ажил үйлсийг өөд татаж үргэлжлүүлэх юм байна гэдгийг би үзлээ гэв.

	— Тийм л баймаар сан! Даанч би үүн шиг юу ч хийдэггүй өөдгүй хөвүүнийг урд өмнө үзээгүй юм байна. Харин та л үүнийг эхдээ тусалдаг болгож үзээч гэж Аладдины эх хэлэв.

	— Та сэтгэлээ бүү чилээ. Би маргааш Аладдинтай хамт зах дээр очиж, үүнд сайхан дээл авч өгөөд нэгэн худалдагчид шавь оруулъя. Худалдаа наймаа сурахаар нь би мухлаг нээж өгье, тэгэхлээр арилжаа наймаа хийж, ашиг хонжоо олж, хөлжинө биз! гээд, — Аладдин чи худалдаачин болох дуртай байна уу? гэж Магриб хүн асууж гэнэ.

	Аладдин баярласандаа ичиж улайж толгой дохив.

	Магриб хүнийг харихаар явмагц өглөө хурдан болоосой гэсэндээ Аладдин унтахаар хэвтэв. Дөнгөж үүр хаяармагц Аладдин орноосоо үсрэн босож авга ахыгаа тосохоор хашаанаас гүйн гарч магриб хүнийг угтав. Тэд юуны түрүүнд халуун усны газар очиж, Аладдины биеийг сайтар угааж, үсийг нь засуулж, бас амтат улаан ус ханатал уулгажээ. Дараа нь магриб хүн Аладдиныг нэгэн мухлагт дагуулан очиход, Аладдин хамгийн их үнэтэй, гоё ганган ногоон судалтай шар торгон дээл, улаан малгай, урт түрийтэй гутал шилэн авлаа.

	Магриб хүнтэй хамт Аладдин зээлийн газраар удтал явж, тэгээд хотоос гарч ойд очиход нэгэнт үд дунд болж, Аладдин өлсөж, ядарч байвч энэ тухайгаа авга ахдаа хэлэхээс ичиж зовж байжээ.

	Гэвч сүүлдээ тэсэлгүй:

	— Авга ах минь бид хэзээ үдийн хоол идэх юм бэ? Энэ хавьд ганц ч мухлаг, дэлгүүр байхгүй шүү дээ. Гэтэл та хотоос юу ч авч гарсангүй. Таны гар дээр ганц хоосон богц л байдаг гэв.

	— Тэртээ өмнө байгаа өндөр уулыг харж байна уу? Би тэр уулын бэлд хүрч амран, хооллоё гэж бодсон юм. Харин чи их өлсөж байвал энд ч хооллосон болно гэж магриб хүн хэлэв.

	— Хаанаас үдийн хоол авах юм бэ? гэж Аладдин гайхав.

	— Харж л бай! гэж магриб хүн өгүүлэв.

	Тэд өтгөн саглагар модны доор сууцгааж гэнэ.

	— Чи юу идмээр байна? гэж Аладдинаас Магриб хүн асуулаа. Аладдины эх өдөр бүр үдийн хоолонд нь сумранзын тосонд шош л жигнэж өгдөг байжээ. Аладдин өлсөж байсан тул:

	— Сумранзын тосонд жигнэсэн шош өгөөч гэж шууд хариулав.

	— Харин чи тахианы шарсан дэгдээхэй идэхгүй юү? гэж магриб хүн асуув.

	— Тэгье гэж Аладдин баярлан хэлэв.

	— Чи зөгийн балтай цагаан будаа идэхгүй юм уу? гэж магриб хүн бас асуув.

	— Юу ч хамаагүй идье. Харин авга ах та хаанаас энэ бүгдийг авах юм бэ? гэхэд:

	— Энэ богцноос гэж магриб хүн хэлээд, богцоо тайлав. Аладдин сонирхон богц руу нь шагайвал, хоосон байсан тул:

	— Тахианы дэгдээхэй чинь хаана байгаа юм бэ гэж Аладдин гайхан асуув.

	— Энэ байна гэж магриб хүн хэлээд богцондоо гараа шургуулснаа тахианы шарсан дэгдээхэйтэй хоол татан гаргаад бас зөгийн балтай цагаан будаа, чанамал шош, усан үзэм, алим, анар гэв.

	Магриб хүн богцноосоо хоолыг нэг нэгээр нь гаргаж ирэхэд Аладдин нүдээ бүлтийлгэн шидэт богцыг ширтэн байлаа.

	— Ид л дээ гэж магриб хүн Аладдинд хэлээд, энэ богцонд бүх төрлийн хоол байдаг юм. Гараа үүнд хийгээд л «Хонины мах, бурам, хасарваань» гэж нэрлэх юм бол тэр бүхэн чинь цөм гарч ирнэ гэв.

	— Энэ чинь ёстой ид шид гээч байна. Манай ээжид ийм богц байдаг сан бол мөн сайхан аа гэж Аладдин хэлэв.

	— Хэрвээ чи миний үгэнд байнга орж байвал би чамд олон сайхан юм бэлэглэнэ. Одоо чихэртэй анарын шүүс уугаад цаашаа явъя гэв.

	— Хаашаа? гэж Аладдин асуугаад, — Би ядарч байна. Тэгээд ч орой болчихлоо, харья гэв.

	— Үгүй шүү гэж магриб хүн хэлээд, бид өнөөдөр тэр уул хүрэх ёстой. Гэртээ эргэж очоод би чамд энэ шидэт богцоо бэлэглэнэ гэв.

	Аладдин хэдийгээр цаашаа явах хүсэлгүй байсан ч богцны тухай сонсоод уртаар санаа алдан:

	— За яах вэ явъя гэж гэнэ.

	Магриб хүн Аладдины гараас нь хөтлөн уул өөд гарав. Нар аль хэдийн жаргаж бараг харанхуй болсон байлаа. Тэд их л удаан явж уулын бэлд хүрч ирэв. Аладдинд их аймшигтай байсан тул золтой л уйлчихсангүй.

	— Нарийн хуурай гишүү түү! гэж магриб хүн хэлээд, — Түүдэг асаах хэрэгтэй. Түүдэг асмагц би чамд хэн ч хэзээ ч үзээгүй тийм зүйлийг үзүүлнэ гэв. Аладдин хэн ч хэзээ ч үзээгүй тэр зүйлийг үзэхийг хүсэж ядарснаа ч мартаад гишүү цуглуулахаар явав. Түүдэг асаж эхэлмэгц магриб хүн өврөөсөө жижиг хайрцаг бас хоёр модон цайз гаргаж:

	— Хөөе, Аладдин, би чиний эхэд болон чамд туслан чамайг баян хүн болгоё. Тэгэхлээр чи миний юу хэлсэн бүгдийг гүйцэтгэ! гэв.

	Магриб хүн ийн өгүүлээд хайрцгаа онгойлгож гал руу ямар нэгэн нунтаг зүйлийг цацахад тэр даруй гал дотроос улаан, ногоон шар өнгийн дөл тэнгэр баганадан бадрав.

	— За Аладдин чи анхааралтай сонс! гэж магриб, хүн хэлээд, — Одоо би гал дээр тарни уншиж эхэлнэ. Уншиж дуусмагц миний өмнөх газарт ан цав гарахад зэс бүслүүртэй том чулуу байхыг үзнэ. Зэс бүслүүрээс нь барьж чулууг өргөн зайлуултал чулуун доороос газар доор орох шат гарч ирнэ. Тэр шатаар буутал нэгэн хаалга байх бий. Хаалгыг нь онгойлгоод цаашаа яв. Чамайг олон ид шидтэн аймаар амьтад тосож байна. Чи битгий ай, дөнгөж чамайг гар хүрэхийн төдийд тэр амьтад үхдэл болон унана. Чи гурван өрөөг нэвтрэн гар, дөрөв дэх өрөөнд нэгэн хөгшинтэй тааралдана. Тэр хөгшин чамтай их л эелдэг ярьж чамайг тэврэх гэнэ. Чи биедээ битгий хүргээрэй. Хэрэв хүрвэл чи тэр дороо бул хар чулуу болон хувирна шүү. Дөрөв дэх өрөөний цаана том цэцэрлэгт хүрээлэн байхыг үзнэ. Түүнийг нэвт гараад цэцэрлэгийн цаана байгаа хаалгыг онгойлго. Хаалганы цаана үнэт чулуу, алт мөнгөтэй том өрөө байгаа. Чи өөрөө хүссэн бүхнээ цөмийг нь аваад, надад баруун булангийн хананд өлгөөтэй байгаа хуучин зэс дэнлүүг л авчирч өг! Чамайг тэр дэнлүүг авчирч өгсөн хойно би чамд шидэт богцоо бэлэглэе гэв. Харин буцах замд чинь тохиолдох гай зэтгэрээс чамайг энэ бөгж хамгаална гээд Аладдины хуруунд жижигхэн гялалзсан бөгж зүүж өгөв.

	Аймшигт амьтан, ид шидтэний тухай сонсоод Аладдин ихэд айж:

	— Авга ах аа! та өөрөө яагаад газар доор орохыг хүсэхгүй байгаа юм бэ? гэж тэр магриб хүнээс асуугаад:

	— Дэнлүүнийхээ хойноос өөрөө яв! Харин намайг гэрт минь хүргэж өг гэв.

	— Үгүй, үгүй, Аладдин минь гэж магриб хүн хэлээд, эрдэнэсийн санд чамаас өөр хэн ч хүрч чадахгүй. Энэ хөрөнгө олон зуун жил газар доор хэвтэж байгаа бөгөөд түүнийг ганцхан оёдолчин Хасаны хүү Аладдин нэртэй хүүхэд л авах ёстой юм. Чи миний үгийг дага, эс тэгвээс чамд муу юм учирна гэж гэнэ. 

	Аладдин их айж байсан ч гэсэн:

	— За яах вэ? Би танд дэнлүүг авчиръя. Гэхдээ заавал богцоо өгнө шүү! гэв.

	— Өгнө, өгнө гэж магриб хүн чангаар хэлэв.

	Тэр бээр гал руу хэсэг нунтаг зүйл цацаад тарина уншиж гарав. Тэр уншлагаа улам чангаруулсаар сүүлчийн үгээ хашхиран хэлэхэд чих дүлийрэм их дуун гарч өмнөх газар нь цөмөрч ан цав гарав.

	— Чулууг өргөөч! гэж магриб хүн аймаар чанга хашхирав.

	Аладдин зэс бүслүүртэй чулуу хөлийнх нь дэргэд байгааг үзэв. Тэр бээр бүслүүрээс нь хоёр гараараа барьж өөр лүүгээ татан чулууг зайлуултал доороос нь нарийн шат бүхий том дугуй нүх харагдав. Аладдин нүхний амсар дээр суугаад шатны эхний гишгүүр үү үсрэв.

	— Хурдан яваад, түргэн буцаж ирээрэй гэж магриб хүн хашхирч гэнэ.

	Аладдин хурдан доош буув. Хэдийгээр доошлох тутам эргэн тойронд нь улам харанхуй болж байвч зогсолтгүй доошилсоор байлаа.

	Шатны сүүлчийн гишгүүрт хүрвэл өргөн төмөр хаалга байгааг Аладдин олж харжээ. Хаалгыг түлхэж бүдэг гэгээтэй том өрөөнд орж эргэн тойрноо харвал өрөөний голд барын арьсан нөмрөгтэй аймшигтай негр хүн байв. Негр Аладдин руу чимээгүй дайрахад нь Аладдин түүнээс өрсөн гараа хүргэтэл негр тэр даруй үхдэл болон газар унав гэнэ.

	Аладдинд хэдий аймшигтай байсан боловч цаашаа явсаар л байв. Тэр хоёр дахь хаалгыг түлхэн ортол өмнө нь аварга том арслан шүдээ ярзайн байгааг хараад өөрийн эрхгүй давхийн цочив. Арслан биеэ хураан шууд л Аладдин руу үсрэв. Арслангийн сарвуу нь хүүгийн толгойд дөнгөж хүрмэгц л тэр арслан бас үхэтхийн газарт унав.

	Аладдин айснаасаа болж хамаг бие нь хөлөрсөн ч цааш явсаар л байв. Тэр гурав дахь хаалгыг онгойлговол исгэрэх чимээ сонстож өрөөний тэхий дунд хоёр том могой цагариглан хэвтэж байснаа толгойгоо өндийлгөж, урт хатгуурт хэлээ шоволзуулан Аладдин руу алгуурхан дөхөв. Могойнууд Аладдины гарт хорт хэлээ хүргэнгээ л гэрэл цацрааж байсан нүд нь бүүдийн унтарч мөн л үхдэл болон газарт унаж гэнэ.

	Дөрөв дэх хаалганд дөхөн очоод Аладдин хаалгыг болгоомжтой онгойлгож шагайн харвал өрөөнд нь хөлөөс толгойгоо хүртэл нөмрөгтэй нэгэн бяцхан эмгэнээс өөр хүн, амьтан байсангүй. Тэр эмгэн Аладдиныг хармагцаа дөхөж ирээд уулга алдан:

	— Ашгүй Аладдин хүү минь хүрээд ирлээ! Би чамайг энэ харанхуй нүхэнд хэчнээн удаан хүлээв дээ! гэж өгүүлэхэд энэ эмгэн ээж шиг нь санагдсан тул Аладдин түүн рүү гараа сунгав. Хэрвээ энэ эмгэн Аладдинд гар хүрвэл Аладдин өөрөө бул хар чулуу болно гэдгээ санаж өөрийг нь золтой л тэвэрч авдгийн даваан дээр ар тийшээ огло харайн хаалгаа тас хийтэл хаалаа. Нэлээд удсаны хойно хаалгыг дахин онгойлгож харвал ямар ч хүн амьтан байхгүй байлаа.

	Аладдин тэр өрөөг нэвтрэн өнгөрөөд тав дахь хаалгыг таттал анхилуун сайхан цэцэг, өтгөн ургасан мод бүхий үзэсгэлэнт сайхан цэцэрлэг үзэгдэн модных нь дээр бяцхан алаг шувууд суун тод гэгч жиргэн шулганалдаж байв. Цэцэрлэгийн дээд талаар алтан шаа торгоор тор татсан тул тэр шувууд холдон нисэж чадахгүй байгаа ажээ. Зам дагуу нэлд нь гялтганасан бөөрөнхий чулуу асгасан байлаа.

	Аладдин тэр чулуунаас түүн, малгай, өвөр түрийгээ дүүргэж авав. Тэр бээр хүүхдүүдтэй чулуугаар тоглох их дуртай ажээ.

	Ийнхүү чулуу шохоорхсондоо болоод нөгөө дэнлүүгээ мартах дөхжээ. Гагцхүү түүсэн чулуугаа хийх газаргүй болсон хойно л сая дэнлүүний тухай санаж эрдэнэсийн сан тийш явав. Газар доор байсан хамгийн мухрын хамгийн том тэр танхимд алт, мөнгө, эрдэнэсийн зүйл овоолоостой байв. Гэвч Аладдин алт, үнэт эрдэнэсийн зүйлсийн үнэ цэнийг мэддэггүйн учир тэр бүхнийг огт тоолгүй дэнлүүг авч өвөртлөөд буцаж гарах хаалга руу эргэн нөгөө шатаар арайхийн өгссөөр сүүлчийн гишгүүр хүрээд:

	— Авга ах аа! Гараа сунгаж урьдаар миний чулуутай малгайг авч, дараа нь намайг татаж гаргаач! Би өөрөө гарч чадахгүй нь ээ! гэж хашхирав.

	— Эхлээд чи надад нөгөө дэнлүүгээ өг! гэж магриб хүн хэлэв.

	— Дэнлүү чинь чулуун доор байгаа тул авч өгч чадахгүй байна. Намайг гаргаад аль, би танд дэнлүүг чинь гарч очоод өгье гэв.

	Гэтэл цаад магриб хүн Аладдинд туслахыг хүссэнгүй. Учир нь гэвэл тэр магриб хүн дэнлүүгээ авчхаад эрдэнэсийн сан руу орох замыг өөр хүнд мэдүүлэхгүйн тулд Аладдиныг газар доор орхих бодолтой байжээ. Иймд дэнлүүг авч аль гэж Аладдиныг ятгаж гарсан боловч цаадах нь бас дэнлүүг нь өгсөнгүй гэнэ. Аладдин чулуугаа харанхуй нүхэнд унагачих вий хэмээн айж бушуухан гадагшаа гарахыг хичээж байв.

	Магриб хүн Аладдиныг дэнлүүгээ өгөхгүй байгааг мэдмэгцээ ихэд уурсан:

	— Аан, чи дэнлүүг өгөх дургүй байгаа юм бий? Тэгвэл чи наадах нүхэндээ турж үх гэж хилэгнэн хашхирав.

	Магриб хүн ингэж хэлээд нөгөө хайрцаг нунтгаас үлдсэн хэсгийг гал руу цацаж ямар нэгэн үг шивших зуур түрүүчийн чулуу гэнэт хөдлөн агуйн амсрыг таглаж, Аладдин газар доор хашигдаж үлджээ.

	Энэ магриб хүн бол Аладдины авга ах ерөөсөө биш, хар санаат шидтэн, зальт илбэчин байсан ажээ. Тэр бээр Перс нутагт газар дор их сан хөмрөг байгаа бөгөөд түүний зөвхөн оёдолчин Хасаны хүү Аладдин гэдэг хүүхэд л онгойлгож чадах юм байна гэдгийг олж мэдсэн юм санжээ. Тэнд байсан их эд агуурс дотроос хамгийн үнэтэй нь саях шидэт дэнлүү байсан аж. Тэр дэнлүүг авсан хүн нэг ч хаан хүнд байхгүй тийм их эд, агуурс, баялаг, эрх дархтай болох байжээ.

	Ийм учраас тэр магриб хүн Аладдиныг хаана аж төрж суудгийг олж мэдэх гэж аль байдаг арга ухаан бүхнээ хэрэглэсэн ажээ.

	Гэтэл одоо нөгөө дэнлүүг яг л олж авахын даваан дээр нь цаад муу золигийн банди нь өгөөгүй юм санж. Хэрвээ энэ жаал гадагшаа гарч ирвэл бас л энэ их эд хөрөнгийг эзэмших хүсэлтэй өөр хүмүүсийг олж нааш нь авчирч магад.

	Энэ их эд хогшил хэний ч өмч бололгүй хэвээрээ үлдэг! Энэ Аладдин ч газар доороо үхэг гэж магриб хүн боджээ.

	Ингээд магриб хүн ад шулмын орон Ифрикия тийшээ оджээ.

	Агуйгаас гарах нүх таглагдмагц Аладдин бачимдан сандарч:

	— Авга ах аа! Туслаач? Авга ах минь намайгаа гаргаж авахгүй бол би энд үхэх нь байна шүү! гэж чарлан уйлагнав.

	Гэвч хэн ч хариу ч өгсөнгүй тул өөрийгөө авга ах нь хэмээн нэрийдсэн саяны хүн бол зальт этгээд, мэхлээчин гэдгийг Аладдин сая мэдэв.

	Ингээд ондоо үүд гарах хаалга байгаа эсэхийг мэдэхээр шатаар уруудаж бууж үзвэл бүх хаалга алга болж, цэцэрлэгт ордог хаалга ч хаалттай байж гэнэ.

	Аладдин шатны гишгүүр дээр толгойгоо гудайлгаж шанаагаа тулан суугаад мэгшиж гарчээ.

	Тэгж байснаа Магриб хүн Аладдиныг газар доор оруулахдаа хуруунд нь зүүж өгсөн бөгжинд санамсаргүй духаа хүргэтэл газар доргин чичирч өмнө нь аймшигтай том гэгчийн тийрэн гарч иржээ. Тэр амьтан нь аварга том толгойтой, сэрээ шор мэт гартай, багана лугаа адил хөлтэй агуй шиг амтай гал оч бутарсан нүдтэй бас духан дээрээ сүртэй том эвэртэй ажээ.

	Тийрэн хахир муухай дуугаар, — Чи юуг хүснэ вэ? Хүссэн зүйлээ шаардагтун. Хүссэн зүйлийг чинь гүйцэтгэе! гэв.

	— Чи хэн бэ? Чи хэн гэгч вэ? гэж аймшигт тийрэнг харахгүй тулд нүүрээ гараараа таглан Аладдин хашхиран асуугаад:

	— Намайг өршөө! Намайг битгий хөнөө! гэж гуйв.

	— Би бүх тийрэнгийн тэргүүн Дахнаш гэдэг байна гээд, 

	— Энэ бөгжний боол, эзэмшиж яваа хүнийх нь боол билээ. Би эзэнтнийхээ тушаасан бүхнийг биелүүлэх учиртай гэв.

	Энэ бөгж өөрийг нь хамгаалах ёстойг Аладдин сая л санан:

	— Намайг газар дээр гарга! гэж хэлэв.

	Аладдиныг үгээ ч гүйцэд хэлж ч амжаагүй байтал агуйн амсар дээр гаргачихсан байв.

	Аль хэдийнээ өглөө болж нар хурцаар гийгүүлж байлаа. Аладдин хар эрчээрээ хот руугаа гүйв. Хүүг гэртээ ороход ээж нь уйлж суув. Эх нь одоо хүүгээ лав амьд олдохоо өнгөрсөн биз гэж бодож байсан ажээ. Аладдин босго алхан ормогцоо өлсөж ядарсандаа ухаан алдан унав. Эх нь нүүр лүү нь ус цацаад сэргэмэгц нь: — Чи минь хаашаа алга болов оо? Чамд юу гэгч нь учирч тохиолдов? Нөгөө авга ах чинь хаачсан бэ? Яагаад чи ганцаараа ирэв? гэж асууж гэнэ.

	— Тэр ерөөсөө миний авга ах биш, хар санаат илбэчин байна гэж Аладдин дорой дуугаар хариулаад, 

	— Би танд бүх зүйлийг ярьж өгөмз, харин ээж минь урьдаар надад жаал идэх юм өгөөч гэв.

	Эх нь талх ч үгүй тул Аладдинд зүгээр л чанасан шош өгөв.

	— За одоо юу учирч тохиолдсоноо ярь даа гэв.

	— Би газар доор агуйд орлоо. Тэндээс би олон гайхалтай гоё чулуу олсон гээд өөрт учирч тохиолдсон бүхнээ ээждээ цөмийг ярив. Дараа нь шош байсан пял руу хараад:

	— Ээж ээ! Танд өөр идэх юм алга уу? гэж асуухад

	— Надад өөр юу ч алга даа хүү минь. Маргааш, нөгөөдөр хоёр идэхээр чанасан юмыг маань чи цөмийг идчихлээ. Би чиний хойноос санаа зовоод зах дээр зарах утас ч ээрч амжсангүй шүү гэж ээж нь учирлав.

	— Ээж минь бүү санаагаа зовоо! Над агуй доороос олж ирсэн нэг дэнлүү байгаа жаахан хуучин л юм, гэхдээ зарж болно шүү гэв. Тэгээд дэнлүүгээ гаргаж ээждээ өгөв. Ээж нь дэнлүүг авч ажигласнаа:

	— Үүнийг чинь угааж цэвэрлээд зах дээр аваачъя. Чи бид хоёрын оройн хоолонд хүрэх юм олдож магадгүй гэв.

	Ээж нь жаахан шохой, даавууны өөдөөс аваад өнгөлөхөөр гадаа гарч даавуу алчуураараа дэнлүүг арчихын төдийд газар доргин хөдөлж аймшигтай том тийрэн гарч ирэв.

	Аладдины ээж хашхиран ухаан алдаж унав. Аладдин ээжийнхээ хашхирах дуунаар гүйн гартал ээж нь газарт хэвтэх бөгөөд хажууд нь нөгөө хуучин дэнлүү харагдав. Ахиулж харвал хашааны нь тэхий дунд цээжин бие нь нарыг халхлах тул толгой нь үл харагдах асар том тийрэн зогсож байж гэнэ.

	Аладдин дэнлүүг автал, нөгөө тийрэн:

	— Энэ дэнлүүний эзэн минь, би таны албат зарц билээ. Таны тушаасан бүхнийг гүйцэтгэе гэж хахир дуугаар өгүүлэв.

	Аладдин овоо дасаад тийрэнгээс тэгтлээ айхаа больсон тул тэргүүнээ өргөн тийрэн сонсуулах гэж хамаг чадлаараа хашхиран:

	— Хөөе тийрэн! Чи чухам хэн юм бэ, юу хийж бүтээж чадах вэ? гэж асуув.

	— Би дэнлүүний боол Маймун Шамхураша байна! Би энэ дэнлүүний эзэнд захирагдах ёстой. Та надаас юу хүссэнээ шаардагтун. Хэрвээ Та хүсвэл би бүхэл хотыг ч нурааж чадна, орд харшийг ч босгож чадна. Тушаагтун! гэж тийрэн өчив.

	Аладдины ярилцаж байх хооронд ээж нь ухаан оров. Тийрэнг хараад ээж айн эмээхдээ дахиад л уулга алдан хашхирав. Аладдин гараараа амаа тагласхийн:

	— Надад шарсан тахиа хоёр, бас өөр аятайхан шиг идэх юм авчраад хурдхан тонилж үз. Ээж минь чамаас айгаад байна гэв.

	Тийрэн алга болж, төдий л удалгүй арван хоёр алтан тавагт аль л сайхан амтат идээ будаа өрсөн, бас хоёр домбо устай гоё ганган бүтээлэгтэй ширээ авчирч өмнө нь тавив.

	Аладдин ээжтэйгээ цадталаа идэж уулаа.

	— За ээж минь, энэ дэнлүүг хэнд ч битгий үзүүлээрэй. Хайрлаж хямгадах хэрэгтэй шүү. Энэ бидэнд аз жаргал, элбэг, баян амьдрал өгөх юм байна гэж Аладдин хооллож суухдаа ээждээ хэлж гэнэ.

	— Санаснаараа бол доо хүү минь! Харин энэ аймшигт тийрэнг чинь дахиад хармааргүй байна гэж ээж нь өгүүлэв.

	Хэд хоносны дараа ээж хүү хоёр дахиад л идэх юмгүй болжээ. Тэгэхлээр Аладдин нэг алтан тавгаа авч зах дээр очоод зуун алтан зоосоор худалджээ. Түүнээс хойш Аладдин сар бүр алтан тавгаа нэг нэгээр нь авч яваад зах дээр худалддаг болжээ. Тэр бээр одоо үнэтэй эдлэлийн ханшийг, түүний дотор газар доорх, цэцэрлэгээс түүж ирсэн чулуу бүр нь энэ дэлхийгээс олж болох ямар ч үнэт чулуунаас илүү их үнэтэйг мэдэж авчээ.

	Нэгэн өглөө Аладдиныг зах дээр явж байтал хааны зарц хиа талбай дээр ирж:

	— Мухлагуудаа хааж, гэр гэртээ орцгоо! Хэн ч цонхоор бүү шагай, одоо үүгээр хааны гүнж Будур усанд орохоор явах тул хэн ч харж болохгүй шүү! гэж зарлаж гэнэ.

	Худалдаачид мухлагаа хааж, хүмүүс санд мэнд талбайгаас зайлцгаав.

	Харин хааны гүнжээс өөр үзэсгэлэн гоо бүсгүй энэ ертөнц дээр байхгүй гэж хот даяараа ярьдгийг Аладдин дуулсан учир харахыг ихэд хүсэж халуун усны газар тийш тэр даруй очиж, хаалганы нь ард хүн харахааргүй газар нуугджээ.

	Талбай тэр дороо эзгүйрч удалгүй алтан эмээлтэй саарал луус унасан олон бүсгүй тэртээ алсад гарч ирэв. Тэдний дунд бусдаас илүү гоёмсог хувцастай, үзэсгэлэнт төгөлдөр нэгэн бүсгүй аажуухан явсан нь Будур гүнж ажээ.

	Аладдинаас хоёр алхам зайтай газар лууснаасаа бууж халуун усны байшинд ормогц Аладдин санаа алдсаар гэр лүүгээ гэлдрэв гэнэ. Тэр бээр Будур гүнжийн үзэсгэлэн гоог мартаж чадахааргүй байжээ.

	«Хааны гүнжийг хамгийн үзэсгэлэнтэй хүүхэн гэж ярьдаг нь үнэн байна шүү. Хэрвээ би энэ гүнжтэй л гэрлэхгүй юм бол үхсэн минь дээр» гэж Алладин бодов.

	Гэртээ ирмэгцээ орондоо орж, орой болтол хэвтэв. Ээж нь юу тохиолдсоныг хэчнээн ч асуухад дуугүй гэж дохиод юу ч хэлсэнгүй. Ээж нь бүр шалгаагаад байхаар нь тэр бээр арга буюу ам нээж:

	— Ээж минь Будур гүнжтэй гэрлэх сэн. Хааныд очиж, Будур гүнжийг нь бэр болгохоор гуйгаад ирээч гэжээ.

	— Чи юу ярих нь энэ вэ? Магад наранд толгойгоо хэт шарснаас, толгой тархи чинь эргэсэн биз. Хэзээ л хааны гүнж оёдолчны хүүтэй гэрлэж байлаа даа? Хоолоо идээд унтаж үз! Маргааш гэхэд чи ийм юм бодохоо больсон байх вий гэж эмгэн дуу алдав.

	— Хоол ч идэх дур алга, Будур гүнжтэй л гэрлэмээр байна. Ээж минь хааныд очиж, намайг гэрлүүлж өгөөч дээ! гэж Аладдин хашхирав.

	— Би чинь хааныд очиж бэр гуйхдаа тултал солиороогүй байна гэж Аладдины эх хэлэв.

	Аладдин ээжээсээ шалсаар байгаад зөвшөөрүүлжээ.

	— Зах яах вэ, би очъё. Гэхдээ хааныд гар хоосон очиж болохгүйг чи мэднэ биз! Харин би аятайхан ямар юм авч очих билээ дээ гэж ээж нь хэлж гэнэ.

	Аладдин орноосоо үсрэн босоод:

	— Ээж минь энэ талаар бүү зов. Нэг алтан тавгаа газар доорх цэцэрлэгээс авчирсан үнэт чулуугаар дүүргээд авч оч. Энэ л эзэн хаанд үнэт бэлэг болно. Миний эрдэнэсийн чулуу шиг үнэт чулуу хаанд лав байхгүй байх гэж баясан хариулав.

	Аладдин хамгийн том тавгийг авч эрдэнэсийн чулуугаар овойтол нь дүүргэснийг ээж нь хартал тэр чулуунаас зүйрлэшгүй хурц гэрэл цацрах тул эх нь өөрийн эрхгүй нүдээ таглан байж:

	— Ийм бэлэгтэй хааныд очиход нүүр улайхгүй ээ. Харин чиний тэр хүслийг гаргаж хэлэхэд л хэл маань эвлэх эсэхийг бүү мэд. Тэгэвч би зориг гарган оролдоод үзье гэж гэнэ.

	— Хичээгээрэй, ээж минь! Шалавхан яв гэж Аладдин хэлэв.

	Аладдины эх тавгаа нимгэн торгон алчуураар бүтээгээд хааны ордон тийш зүглээ. «Ийм юмны талаар хаанд яаж айлтгах билээ? Хааны гүнжтэй хүүгээ гэрлүүлэх гээд байгаа бид чинь ямар шиг улс бил ээ? Би эгэл доорд нэгэн эмэгтэй, нөхөр маань ядуу хүн байсан, тэгтэл Аладдин маань агуу их хааныг хүргэн болох гээд байдаг. Үгүй ээ, хаан хүнээс энэ тухай гуйх гэхээр миний зориг зүрх хүрэхгүй! Хаанд энэ үнэт чулуу таашаагдаж болох юм, гэвч ийм эрдэнэсийн чулуу бишгүй л байж таараа. Зодож жанчаад хөөвөл ч яамай, битгий л газар доор шоронд суулгаж орхиосой билээ» гэж бодно.

	Аладдины эх хааны ордон тийш явах замдаа ингэж өөрөө өөртэйгөө ярьж явав. Хажуугаар нь өнгөрсөн хүмүүс хааны ордны хавиар ийм ноорхой цоорхой хувцастай эмгэн явахыг эдүгээ хүртэл үзээгүй тул их л гайхан харцгааж, хүүхдүүд гоочилж байвч эмгэн тэр бүхнийг анзаарахгүй явж байлаа.

	Тэр бээр туйлын муу хувцастай тул хааны хаалгачид ордонд оруулалгүй хорьсон тул эмгэн тус бүрд нь нэг нэг зоос атгуулж байж сая ордонд оров гэнэ.

	Эмгэн ордонд хурдхан орж, тэртээ нэгэн буланд зогсоно. Өглөө эрт байсан тул ордонд хүн байсангүй. Жаахан азнатал эрээн мяраан хувцастай ихэс дээдэс, эрхтэн дархтнаар ордон дүүрч, хамгийн сүүлд хаан өөрөө илд бамбайтай бие хамгаалагч негрүүдтэйгээ орж иржээ. Хаан ширээндээ залран ажил төрлөө явуулж, хэрэг заргыг хэлэлцэж шүүж эхлэв. Хамгийн өндөр боол дэргэд нь зогсон тогосын өдөн дэвүүрээр ялаа шумуул үргээн сэрүүцүүлнэ.

	Бүхий л ажлаа дуусаад хаан «ажил дууслаа» гэж алчуураар дохиж негр зарц нараараа түшүүлэн гарч одлоо.

	Аладдины ээж нэг ч үг хэлж чадалгүй гэр өөдөө буцжээ.

	Маргааш нь тэр ордонд дахин орсон боловч хаанд бас л бараалхаж чадалгүй буцав. Тийнхүү өдөр бүр очсоор ордны байдалд дасав.

	Тэг тэгсээр хаан түүнийг ажиглан шадар сайддаа хэлсэн нь:

	— Энэ нэгэн эмгэн юун учир энд ирсэн юм бол оо? Юу хэрэгтэйг нь асуугаач. Би гуйлтыг нь ёсоор болгоё гэв.

	Аладдины эх рүү шадар сайд дөхөн ирж өгүүлрүүн:

	— Хөөе эмгэн ээ! Нааш ир! Хаанд айлтгах ямар нэгэн айлтгал байвал, түүнийг чинь ёсоор болгож өгье гэж байна гэв.

	Аладдины эх айн чичирч, барьж явсан тавгаа золтой л унагачихсангүй. Шадар сайд эмгэнийг хаанд дөхүүлж ирэхэд тэр бээр хаанд гүнээ мэхийн амрыг эрэхэд хаан асуусан нь:

	— Яагаад чи өдөр бүр энд ирдэг атал юу ч эс өгүүлнэ вэ? Та юу хэрэгтэйгээ хэл! гэв.

	Аладдины эх дахин гүнээ мэхийн ёслоод хэлсэн нь:

	— Аяа, хаантан минь! Миний хүү Аладдин танд эдгээр эрдэнийн чулуун бэлгийг илгээж, охин Будур гүнжийгээ гэргий болгон өгөхийг танаас гуйж байна гэж хэлэв.

	Ингэж хэлээд тавгийн бүтээлэг алчуурыг автал эрдэнийн чулуунаас туяа цацарч хааны ордныг тэр аяар нь гэрэлтүүлжээ.

	— Шадар сайд аа! Чи ер нь ийм чулуу үзсэн үү? гэж хаан асуулаа.

	— Үгүй ээ, эзэн хаантан минь! Огт үзээгүй юм байна гэж шадар сайд хариулав.

	Хаантан хэдийгээр эрдэнийн чулууг их эрхэмлэдэг боловч Аладдины өгүүлсний адил тийм чулуу өөрт нь нэг ч байсангүй.

	— Би бодохдоо ийм үнэт чулуутай хүн миний охины нөхөр байж болно гэж санах юм. Чи юу гэж бодож байна даа, эрхэм сайд минь? гэж эзэн хаан хэлэв.

	Шадар сайд энэ үгийг сонсоод Аладдинд ихэд атаархав. Учир нь энэ сайдын хүү нь Будур гүнжтэй гэрлэхийн хүслэн болж явдаг бөгөөд эзэн хаан ч өөрөө Будур гүнжийг хүүд нь гэргий болгон өгнө гэж амласан юм санжээ.

	— Аяа эзэн минь, та ядахдаа таньж мэдэхгүй хүнд гүнжээ өгч таарахгүй биз. Түүнд энэ чулуунаас өөр юу ч байхгүй байж болно шүү дээ. Тэр танд дөчин ийм таваг үнэт чулууг дөчин шивэгчинд бариулж тэр бүхнийг хамгаалах дөчин боол бэлэг болгон ирүүлэг! Тэгвэл бид баян эсэхийг мэдэж болох юм гэж шадар сайд нь хэлж гэнэ.

	«Хэн ч байсан энэ бүхнийг олж чадахгүй биз. Аладдин үүнийг лав гүйцэтгэж чадахгүй. Тэгэхлээр хаан охиноо өгөхгүй нь мэдээж» гэж шадар сайд дотроо бодно. 

	— Чи тун зөв юм бодож оллоо. Шадар сайд минь! гэж эзэн хаан хэлээд, Аладдины эхэд хандан:

	— Чи шадар сайд юу хэлэхийг сонсов уу? Хэрвээ хүү чинь миний охинтой гэрлэх хүсэлтэй юм бол ийм чулуугаар дүүргэсэн дөчин таваг, дөчин боол, дөчин зарц шивэгчин илгээ гэж хүүдээ хэл хэмээн эзэн хаан зарлиг болгов.

	Аладдины эх мэхийн ёслоод буцлаа.

	Аладдин эхийнхээ гарт таваг байхгүйг хараад:

	— Ээ, ээж минь та өнөөдөр эзэн хаантай ярилцсан юм байна. Хаан танд юу гэж хариулав? гэж Аладдин асуув.

	— Аяа, хүү минь дээ! Би хааныд очиж үг солиогүй бол дээр байж дээ гэж эмгэн хэлээд, юу гэж тэр надад хэлснийг чи сонс доо... гээд Аладдинд хааны хэлсэн үгийг цөмийг дамжуулж гэнэ.

	Аладдин энэ бүхнийг сонсоод дуу алдан баярлаж өгүүлсэн нь:

	— Тайтгар ээж минь! Үүн шиг амархан юм байхгүй гэж хэлэв.

	Тэр бээр дэнлүүгээ авч илэв. Ээж нь үүнийг хармагцаа тийрэнг дахин харахгүйн тул гал тогооны өрөөндөө санд мэнд оров. Тэгтэл тийрэн тэр дороо гарч ирээд:

	— Ээ, эзэнтэн минь би таны мэдэлд байна. Юу хүссэнээ шаардагтун! Тэр бүхэн ёсоор болно гэв.

	— Надад үнэт чулуугаар дүүргэсэн дөчин таваг, эдгээрийг барьж явах дөчин шивэгчин, хамгаалж явах дөчин боол хэрэгтэй байна гэж Аладдин хэлэв.

	— Бүгдийг гүйцэтгэе. Эзэн минь гэж дэнлүүний боол Маймун хэлээд:

	— Та магадгүй хот нураах буюу ордон бариулахыг хүсэж байна уу? Тэгвэл тушаагтун! гэв. 

	— Үгүй чи миний хэлснийг л гүйцэтгэ! гэж Аладдин өчлөө.

	Тэгээд дэнлүүний боол алга болов.

	Удалгүй тийрэнг дахин гарч ирэхэд араас нь тус бүрдээ толгой дээрээ үнэт чулуугаар дүүргэсэн таваг барьсан үзэсгэлэнт дөчин шивэгчин гарч иржээ. Шивэгчдийн араас өндөр чилгэр нуруутай гартаа илд барьсан дөчин чийрэг боол явж байв.

	— Таны юу шаардсан бүхэн энэ байна гэж тийрэн хэлээд алга болов.

	Тэгмэгц Аладдины ээж гал тогооноос гарч ирээд зарц, боолуудыг үзэв. Дараа нь тэднийг дагуулсаар баяр бахдалтайгаар хааны ордны зүг хөдөллөө.

	Энэ цувааг харахаар бүх хүмүүс гүйлдэв. Тэр л боол шивэгчдийг хараад ордны харуул гайхсандаа болж хөшиж орхижээ.

	Аладдины эх тэднийг шууд хаанд хүргэж өгчээ. Тэд бүгдээрээ хааны өмнөх газрыг үнсэн, толгой дээрх тавгуудаа авч нэгэн эгнээ болгон өржээ.

	— Хөөе шадар сайд аа! Ийм их баян хүн миний охин Будур гүнжийн нөхөр байхад болох юм биш үү? Чи ямар саналтай байна гэж эзэн хаан асуув.

	— Болж байна аа, эзэнтэн минь! гэж хэлээд шадар сайд уртаар санаа алдав.

	— Би илгээсэн энэ бэлгийг нь их таашаан хүлээж авлаа. Будур гүнжээ хүүд чинь гэргий болгон өгөхийг зөвшөөрч байгааг минь хүүдээ дуулга! Хүүгээ манайд ирүүл, би танилцъя гэж Аладдины эхэд хаан өгүүлэв.

	Аладдины эх хаанд яаруу сандруу мэхийн ёслоод, гэр өдөө хуй салхи мэт хурдлан очоод, 

	— Аладдин аа! Хүү минь баясан баярлагтун! Хаан чиний бэлгийг таашааж, чамайг гүнжийн нөхөр болохыг зөвшөөрснөө бүхний өмнө айлдлаа. Одоохон хааны ордонд оч! Хаан чамтай танилцахыг хүсэж байна! гэж өгүүлэв.

	— Одоохон би хааныд очъё. Харин та гарч бай! Би тийрэнтэй ярилцъя гэв.

	Аладдин дэнлүүг авч арчтал дэнлүүний боол Маймун гарч ирэв.

	— Надад миний дагуул болох дөчин найман цагаан арьстан зарц авчир! Хорин дөрөв нь миний өмнө, нөгөө хорин дөрөв нь миний ард яваг! Бас мянган алтан зоос, хамгийн сайхан морь надад авчир! гэж Аладдин тушаав.

	— Гүйцэтгэе гээд тийрэн алга болов. Тэр Аладдины хүссэн бүхнийг авчраад:

	— Өөр юу хүсэж байна. Хот нураалгаж, ордон бариулахыг хүсэхгүй байна уу? Би бүгдийг, юуг ч хийж чадна шүү гэв.

	— Үгүй, одоохондоо хэрэггүй гэж Аладдин хэлэв.

	— Алладин мориндоо үсрэн мордоод эзэн хаан уруу явав. Хүн ихтэй байдаг захын талбайд хүрч Аладдин уутнаас алтан зоос атган цугларсан бөөн хүн рүү цацав. Бүгд л зоосыг барьж авах гэж ухасхийцгээхэд Аладдин хүүдийтэйгээ дуустал алтан зоосыг цацсаар л явж. Хүүг ордонд хүрэлцэн ирэхэд хааны ихэс дээдэс, шадар хүмүүс хаалганы дэргэд угтан авч, ханы өргөөнд дагуулан оров. Хаан өөрөө угтан босоод

	— Тавтай морилно уу, Аладдин! Чамайг миний охинтой гэрлэхийг хүссэн гэж би сонссон. Би зөвшөөрч байна. Чи хуримынхаа юмыг бүрэн бэлтгэсэн үү? гэж асуув.

	— Хараахан үгүй хаантан минь! гэж Аладдин хариулаад: — Би Будур гүнжид ордон бариагүй байгаа гэв.

	— Ордон ч тийм амархан барихгүй шүү дээ, хэзээ хуримаа хийх вэ? гэж хаан асуув.

	— Хаантан минь санаа зоволтгүй жаахан хүлээнэ гэж Аладдин хэлэв.

	— Хаана ордноо барихаар бодож байна вэ? гэж эзэн хаан асуугаад:

	— Чи ордноо миний цонхны өмнөх энэ чөлөөнд барихгүй юу гэжээ.

	— Хаантан минь! Таны тааллаар болъё! гэж Аладдин хариулав.

	Эзэн хаантай Аладдин салах ёс гүйцэтгээд дагуулуудтайгаа гэр өөдөө буцав.

	Гэртээ ирээд дэнлүүгээ авч илэхэд Маймун тийрэн гарч ирсэнд нь:

	— Надад урьд өмнө энэ дэлхий дээр байгаагүй тийм ордон баригтун! Үүнийг хийж чадах уу гэж асуужээ.

	— Чадна. Маргааш өглөө гэхэд бэлэн болсон байх болно гэж өндөр дуугаар тийрэн хариуллаа.

	Үнэхээр маргааш өглөө нь нөгөө чөлөөнд гайхамшигтай сайхан ордон босгосон байв. Ханыг нь алт, мөнгөн тоосгоор, дээврийг нь очир эрдэнэсээр хийсэн байжээ. Аладдин бүх өрөө тасалгаагаар нь явж үзээд:

	— Маймун, би нэгэн тоглоом тохууны юм бодож оллоо. Энэ баганыг нь эвдлээд орхи. Эзэн хаан биднийг үүнийг хийхээ мартчихаж гэж бодог! Тэгээд хаан өөрөө барих гэж оролдог, хийж ч чадахгүй л дээ. Тэгэхлээр намайг өөрөөс нь илүү чадалтай, баян гэдгийг мэдэж авна гэжээ.

	— Тэгье гээд тийрэн гараа дохиход, тэр дороо л багана урьд өмнө байгаагүй юм шиг алга болжээ.

	— Одоо би явж хааныг дагуулан ирье гэж Аладдин хэлэв.

	Хаан өглөө босоод цонхондоо дөхөн ирээд нүд гялбуулан гялалзсан ордон барьсан байхыг үзжээ. Эзэн хаан шадар сайдаа дуудан ирүүлж, ордныг харуулаад:

	— За шадар сайд минь, юу айлдах вэ? Ганц шөнийн дотор ийм ордон барьж чадах хүн миний охины нөхөр байж болно биз дээ гэхэд, 

	— Эзэн хаантан минь! Аладдин шидтэн гэдгийг та харахгүй байна гэж үү? Таны хаан нэрийг чинь булаан авах вий, болгоомжтой л байгтун гэв.

	— Чи энэ бүгдийг атаархсандаа хэлж байна гэж хаан өгүүлэв.

	Энэ үеэр Аладдин орж ирээд хаанд мэхийн ёсолж, ордон үзэхийг хүсэв.

	Хаан шадар сайдтайгаа ордныг тойрон үзээд өнгө үзэсгэлэнг нь биширчээ. Хамгийн сүүлд Аладдин баганыг нь эвдчихсэн нөгөө зочдын өрөөнд дагуулж оржээ.

	Шадар сайд нэг багана дутуу байна гэдгийг дор нь олж ажиглаад:

	— Ордон барьж дуусаагүй байна. Энд нэг багана дутуу байна гэж дуу алдав.

	— Энэ бага хэрэг гэж хаан хэлээд, би өөрөө энэ баганыг хийж тавина. Барилгын даамлыг нааш нь дууд гэв.

	— Оролдоогүй нь дээр биш үү? Хаантан минь гэж шадар сайд шивнээд: — Таны хүч энд хүрэхгүй байх. Энэ баганын үзүүр хаана дуусаж байгаа нь ч харагдахгүй байна. Бас дээрээс нь ёроолыг нь хүртэл үнэт чулуу шигтгэж хийжээ гэв.

	— Дуугаа тат чи! Би ганцхан багана хийж тавьж чадахгүй гэж үү? гэж хаан бардам хэлэв.

	Хотын бүх чулуучдыг хаан дуудаад бүхий л үнэт чулуугаа өгчээ. Гэвч чулуу дутав. Хаан үүнийг дуулаад уурлаж:

	— Гол сан хөмрөгийг нээ! Миний албат нарын бүх үнэт чулууг хурааж ав! Миний бүх баялаг ганц баганад хүрэхгүй байна гэж үү? гэж хаан хашхирав.

	Гэвч хэд хоногийн дараа барилгачид хаанд ирж, бүх чулуу гантиг баганын дөнгөж дөрөвний нэгд л хүрлээ гэж айлтгажээ.

	Хаан барилгачдыг цаазлахыг тушааж, аль байдгаараа мэрийгээд ч баганыг гүйцээж чадсангүй. Аладдин энэ тухай сонсоод хаанд өгүүлсэн нь:

	— Хаантан минь! бүү гунь. Нөгөө баганыг байх ёстой газарт нь бүтээж, үнэт чулуунуудыг эзэн, эзэнд нь буцаагаад өгчихлөө гэв. Хаан тэр оройдоо Аладдин, Будур гүнж хоёрын хуримыг тохиолдуулж баян тансаг найр наадам хийжээ.

	Ингээд Аладдин, Будур хоёр шинэ ордондоо суух болжээ.

	Нөгөө магриб хүн нутагтаа буцаж очсон хойноо удтал гуньж гутран явдаг байжээ. Гагцхүү түүнийг зөвхөн нэг зүйл тайтгаруулж байлаа. «Аладдин нэгэнт газар доорх агуй дотор үхсэн болохоор дэнлүү ч мөн тэндээ байгаа. Магадгүй аз таарвал тэр дэнлүүг Аладдины оролцоогүйгээр олж авч болох юм» гэсэн нэг бодол л тэр хүнийг тайтгаруулдаг байв.

	Тэр бээр нэгэн удаа саях дэнлүүгээ бүрэн бүтнээрээ нөгөө л газар доороо байгаа эсэхийг мэдэхийг хүсэж, элсээр мэргэлж үзвэл дэнлүүг газар доороо алга байна гэсэн төлөг буужээ. Магриб хүн цочин сандарч дахиад нэг мэргэлж үзээд Аладдин газар доороос эсэн мэнд гарч, төрж өссөн хотдоо амар жимэр сууж байна гэдгийг олж мэджээ.

	Магриб хүн тэр даруй аян замд гарч, уул, цөл, далай тэнгисийг туулан явсаар алс холын Перс оронд хүрч Аладдины аж төрөн суугаа хотод очжээ.

	Магриб хүн зээлийн газар очиж хүмүүс юу ярилцахыг сонсвол хамаг амьтан ганцхан Аладдин, түүний орд харшийн тухай л ярих ажээ.

	Магриб хүн тэр яриаг сонсонгоо хүйтэн ундааны худалдагч тийш хүрч очоод:

	— Энэ улсын яриад байгаа Аладдин гэгч ямар хүн юм бэ? гэж асуув.

	— Аладдиныг мэдэхгүй байгаа болохоороо чи эндхийн хүн биш юм аа даа. Аладдин гэдэг бол энэ дэлхийн хамгийн баян хүн, ордон нь бол ёстой гайхамшгийн дээд! гэж худалдагч хариулжээ.

	Магриб хүн үүнийг сонсоод худалдагчид алтан зоос сарвайж:

	— Энэ алтан зоосыг аваад надад нэг тус болооч! Би үнэндээ энэ хотын хүн биш ээ. Аладдины тэр ордныг би үзмээр байна. Намайг тэр ордон тийш хүргэж өгнө үү! гэж гуйв.

	Магриб хүн ундаа худалдагчаар газарчлуулж очоод ордныг тойрон явж, сайтар ажиглаад «Ийм ордныг гагцхүү дэнлүүний боол тийрэн л барьж чадах билээ. Тэгэхлээр дэнлүү энэ ордонд байна» гэж бодов.

	Магриб хүн дэнлүүг яаж олж авъя даа гэж баахан бодоод эцэст нэгэн арга олж төмрийн дарханд очиж:

	— Надад арван зэс дэнлүү тун яаралтай хийж өгөөч! Танд би таван алтан зоос урьдчилан өгье гэж гуйжээ.

	— Таны хүсэлтийг болгоож, хийж өгье л дээ. Орой тийшээ ирвэл дэнлүү чинь бэлэн болсон байна гэж хариулж гэнэ.

	Үдэш орой болсон хойно магриб хүн алт мэт гялалзах арван шинэ зэс дэнлүүтэй болоод өглөө үүр дөнгөж цаймагц дэнлүүгээ бариад:

	— Хуучин дэнлүүгээ шинээр солихыг хүсэж байгаа хүн байна уу? Хэнд хуучин дэнлүү байна вэ? Шинээр солино шүү гэж чанга хашхиран хот дундуур тэнэв.

	Бөөн хүмүүс магриб хүний хойноос даган, хүүхдүүд тойрч гүйлдэн

	— Солиотой хүн! Солиотой хүн явна! гэж хашхиралдана.

	Гэвч магриб хүн тэр бүхнийг огт хайхрахгүй явна. Магриб хүн ийн явсаар Аладдины ордны дэргэд очив. Энэ үеэр Аладдин анд явж, эзгүй байсан тул гэргий Будур гүнж нь л байж гэнэ.

	Магриб хүний хашхирахыг Будур сонсоод учрыг мэдүүлэхээр зарцаа илгээв. Зарц нь эргэж ирээд: Нэг солиотой хүн яваа бололтой. Шинэ дэнлүүгээ хуучнаар солино гэж байна гэж хэлэв.

	Будур гүнж инээд алдан: «Солино гэдэг нь үнэн худлыг мэдэх юм сан! Манай ордонд хуучин дэнлүү байхгүй биз» гэж хэлэв.

	— Байгаа шүү эзэгтэй минь, байгаа! Манай эзэн Аладдины өрөөнд нэг муу зэв идсэн зэс дэнлүү байхыг би харсан гэж нэгэн зарц хүүхэн нь хэлэв.

	— Тэр дэнлүүгээ аваачиж энэ солиотод өгөөд шинээр солиулж орхи! гэж Будур зарлиг болов.

	Зарц хүүхэн гадагш гарч магриб хүнд шидэт дэнлүүг нь өгч оронд нь шинэ дэнлүү сольж авчээ.

	Арга заль нь бүтсэнд магриб хүн ихэд баярлаж дэнлүүгээ өвөртлөн тэр зах дээрээс нэг илжиг худалдан аваад явав. Хотын захад очоод магриб хүн дэнлүүг илээд Маймун тийрэнг гарч ирэхэд нь:

	— Чи Аладдины ордныг тэнд байгаа хүмүүсийнх нь хамт ид шидийн оронд минь хүргэхийг би хүсэж байна. Намайг ч бас ялгаагүй тийш нь аваач! гэж хашхиран хэллээ.

	— Ёсоор болгоё. Нүдээ аниад, дахин нээх зуур танай нутагт очсон байна гэж тийрэн хэллээ.

	— Тийрэн чи түргэл гэж магриб хүн хэлэв. Тэр үгээ гүйцэд хэлж амжаагүй байхад ид шидийн орны цэцэрлэгт хүрээлэндээ хүрчихсэн ордныхоо хажууд байж гэнэ.

	Ингэж бүх юм санаснаар нь боллоо.

	Эзэн хаан өглөө босоод цонхоор хартал ордон алга болсон байж гэнэ. Эзэн хаан нүдээ арчин, сэрүүн байгаа эсэхээ шалгах гэж гараа хүртэл чимхэж үзсэн боловч ордон алга л байжээ.

	Эзэн хаан юм бодож сэтгэхээ больж, чангаар уйлан гаслан, Будур гүнжид нь ямар нэгэн гай зовлон тохиолдсоныг ойлгов. Хааны мэгшин уйлахыг сонсоод шадар сайд нь хүрч ирэн:

	— Эзэн хаантан минь юу болов? Та юун учир уйлав? гэж асуув.

	— Чи юу ч мэдээгүй байна гэж үү? Алив цонхоор хараач! Ордон хаана байна! Миний охин хаана байна? гэж хаан уурсан хэлэв.

	— Их эзэн минь би юу ч мэдэхгүй байна гэж шадар сайд ихэд эмээн хариулав.

	— Аладдиныг нааш авчир! Би толгойг нь авна гэж хаантан хилэгнэв.

	Яг энэ үед Аладдин ан аваасаа ирж байжээ. Хааны албатууд тосож очоод:

	— Аладдин минь биднийг болгоо! Хаан таны гарыг гавлан хүлж авчрах зарлиг буулгалаа. Бид хааны зарлигийг дагахгүй байж болохгүй нь ээ! гэцгээв.

	— Хаантан юуны учир надад уурладаг билээ? Би ямар ч муу юм хийгээгүй юм сан гэж Аладдин асуув.

	Төмрийн дархныг дуудан ирүүлж Аладдины хөлийг хүнд гинжээр гинжлэв. Аладдиныг хүрээлэн олон хүн цугларлаа. Хотынхон сайн санаат Аладдинд хайртай тул хаан толгойг нь авах гэж байгааг мэдмэгцээ бүгдээрээ хааны ордон руу гүйлдэв. Хаан Аладдиныг дуудан ирүүлээд:

	— Миний шадар сайд чамайг илбэчин, хууран мэхлэгч гэж хэлж байсан нь үнэн үү? Чиний ордон, миний охин хаана байна вэ? гэж асуув.

	— Аяа их эзэн минь би мэдэхгүй байна! Би таны өмнө ямар ч буруугүй билээ гэж Аладдин өчив.

	— Үүнийг толгойг ав! гэж эзэн хаан хашхирлаа.

	Аладдиныг гадагш авч гарахад алуурч дагалдав.

	Хотын иргэд алуурчныг үзэцгээж Аладдиныг тойрон хүрээлж «Хэрвээ Аладдиныг өршөөн хэлтрүүлэхгүй аваас бид таны орд харшийг нураан, доторх бүх хүмүүсийг хүйс тэмтэрнэ. Танд муу юм болохын өмнө Аладдиныг сулла!» гэж хаанд хэлүүлэхээр хүн илгээв.

	Эзэн хаан айж Аладдиныг дуудан:

	— Чамайг ард түмэн хайрладаг тул би өршөөлөө. Харин чи охиныг минь олж ирэхгүй бол би ямар ч байсан толгойг чинь авна! Чамд дөчин хоногийн хугацаа өгье! гэв.

	— За гэж Аладдин хэлээд хотоос гарч явсан боловч хаашаа явах, хаанаас Будур гүнжийг эрэхээ мэдэхгүй, дэмий л гашуудан гуньж, усанд живж үхэхээр шийдэн, том гол руу явж эрэг дээр нь очиж суув.

	Бодолд дарагдан баруун гараа усанд дүртэл чигчий хуруунаас нь бөгж унах шиг санагдлаа. Магриб хүн өөрт нь энэ бөгжийг зүүж өгч байсныг санаад Аладдин бөгжийг шүүрэн авав. Аладдин энэ бөгжний тухай бүр мартсан байжээ. Тэгээд нөгөө бөгжөө илтэл өмнө нь Дахнаш тийрэн гарч ирээд:

	— Бөгжний эзэн минь, би таны өмнө байна. Юу хүссэнээ тушаагтун! гэж хэлэв.

	— Миний ордныг хуучин байранд нь авчрахыг чамаас хүсэж байна гэж Аладдин хэлэв.

	Гэтэл бөгжний албат тийрэн толгойгоо гудайлган:

	— Ээ эзэн минь үүнийг би хийж чадахгүй нь. Ордныг дэнлүүний боол барьсан болохоор зөвхөн ганц тэр л нааш цааш зөөж чадна. Харин та надаас өөр зүйл шаардаач! гэв.

	— Хэрвээ тийм бол миний ордон байгаа тэр газарт намайг хүргэ! гэж Аладдин хэлэв.

	— Нүдээ ань! Нүдээ нээ! гэж тийрэн хэлэв.

	Аладдин нүдээ аниад нээвэл өөрийнх нь байсан ордны өмнөх цэцэрлэгт хүрээлэнд ирчихсэн байв.

	Аладдин шатаар гүйн гарч цурхиран уйлж суугаа Будурыг үзжээ. Тэр бээр Аладдиныг үзээд баярласандаа улам чангаар мэгшин уйлжээ. Аладдинд учирч тохиолдсон бүхнээ ярьж:

	— Энэ магриб хүн над дээр удаа дараа ирж, гэрлэж суухыг элдвээр ятгадаг юм. Гэвч би энэ муу өөдгүй магриб хүний үгэнд эс орж чамайгаа бодон бодон уйлж суулаа гэв.

	— Тэр шидэт дэнлүүг хаана нуудаг вэ? гэж Аладдин асуулаа. Тэр бээр дэнлүүгээ биеэсээ салгахгүй байнга авч явдаг юм гэж Будур хариулав.

	— Будур чи сонс! Магриб хүнийг одоо нэг орж ирэхээр нь их эелдэг харьцахыг хичээ! Оройн зоог хамт барихыг урьж, хоол идэж уух зуур нь дарсанд нь энэ унтуулагч нунтгийг хийгээрэй. Унтмагц нь би өрөөнд нь ороод хороож орхиё гэж Аладдин захилаа.

	— Тэр магриб хүн удахгүй ирэх л ёстой. Миний хойноос дага. Би чамайг харанхуй өрөөнд нуугаад унтмагц нь алгаа ташна. Чи гарч ирээрэй гэж Будур хэлжээ.

	Аладдиныг дөнгөж нуугдаад байтал Будурын өрөөнд магриб хүн орж ирлээ. Магриб хүнийг Будур их л хөхиүн угтаж:

	— Ээ эзэнтэн минь жаахан хүлээзнэнэ үү? Би гоёодохъё. Дараа нь тантай хамт оройн зоог барья гэж эелдэгхэн хэлэв.

	Магриб хүнийг гаргаад Будур хамгийн сайхан хувцсаа өмсөн, хоол, дарс бэлтгэв. Илбэчнийг буцаж ирэхэд нь:

	— Аяа эзэнтэн минь, таныг би өнөөдөр хүссэн бүхнийг минь биелүүлнэ гэж амлаасай гэж хүсэх минь гэж Будур хэлэв.

	— За тэгье гэж магриб хүн өчив.

	Будур түүнийг элдэв амттан идээ, сархад дарсаар дайлаад нэлээд согтож эхлэхэд нь:

	— Та надад өөрийнхөө жүнзтэй архийг өгөөч. Би түүнээс чинь балгая! Та бол минийхээс ууна шүү гэж хэлэв. Ингээд Будур нойрны нунтаг хийсэн дарстай жүнзээ магриб хүнд өглөө. Магриб хүн жүнзтэй архинаас уугаад нойртоо дийлдэж тэр дороо унахад Будур алгаа ташжээ. Аладдин зөвхөн үүнийг л хүлээж байсан тул тэр даруй өрөөнд гүйн орж ирээд илдээрээ магриб хүний толгойг тас цавчлаа. Тэгээд магриб хүний өврөөс дэнлүүг авч илэхэд, тэр дороо л дэнлүүний боол Маймун гарч ирлээ.

	— Ордныг минь хуучин байранд нь аваач гэж Аладдин тушаав. 

	Хормын төдийд хааны ордны өмнө талд Аладдины ордон аль хэдийн сүндэрлэн боссон байв.

	Энэ үе эзэн хаан охиноо бодон цонхныхоо дэргэд уйлан хайлан сууж байлаа. Тэр даруй хүргэнийхээ ордны зүг хаан гүйн хүртэл Аладдин эхнэрийнхээ хамт хааныг шатан дээр угтан тосож, учирч уулзсандаа тэд баярын нулимс унагацгаав.

	Хаан толгойг нь авахаар завдан байсандаа гэмшин, Аладдинаас өршөөл эрж гэнэ.

	Аладдин ордондоо ээж, гэргийнхээ хамт амар жимэр аз жаргалтай аж гөрөн насан өөд болтлоо суусан юм гэдэг.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Магриб — арабаар баруун гэсэн үг бөгөөд баруун Африкийг арабчууд ингэж нэрлэдэг ажээ.

